
Annotatsiya. Mazkur maqolada kichik biznesning barqaror iqtisodiy rivojlanishida ta’sir ko‘rsatuvchi asosiy omillar tahlil 
qilinadi. Shu bilan birga ushbu omillardan samarali foydalanish nazariyasi ilmiy jihatdan asoslanadi va milliy iqtisodiyotda 
kichik biznesning rolini kuchaytirish bo‘yicha takliflar beriladi.

Kalit so‘zlar: kichik biznes, innovatsiya, samarali omillar, barqaror rivojlanish, biznes subyektlari.

Abstract. This article analyzes the main factors influencing the sustainable economic development of small businesses. 
At the same time, the theory of effective use of these factors is scientifically substantiated and proposals are made to 
strengthen the role of small businesses in the national economy.

Keywords: small business, innovation, effective factors, sustainable development, business entities.

Аннотация. В статье анализируются ключевые факторы, влияющие на устойчивое экономическое развитие малого 
бизнеса. Научно обоснована теория эффективного использования данных факторов, а также представлены 
предложения по усилению роли малого бизнеса в национальной экономике.

Ключевые слова: малый бизнес, инновации, эффективные факторы, устойчивое развитие, бизнес-субъекты.

K I R I S H
Kichik biznes milliy iqtisodiyotning muhim tarkibiy qismi bo‘lib, u yangi ish o‘rinlarini yaratish, aholi bandligini 

oshirish va mahalliy resurslardan unumli foydalanish orqali mamlakat iqtisodiy barqarorligini ta’minlashda 
muhim o‘rin tutadi. Jahon amaliyotida ham kichik va o‘rta biznes subyektlarining ulushi yuqori bo‘lib, ular 
iqtisodiy o‘sishni ta’minlovchi drayver sifatida qaraladi [2].

Fikrimizcha, milliy iqtisodiyot taraqqiyotida kichik biznesning bir qator bajaradigan vazifalari mavjud boʻlib, 
ular iqtisodiy barqarorlikni ta’minlaydi. Shu bilan birga bandlik va raqobatbardoshlikni ta’minlovchi asosiy 
kuchlardan biridir.

Darhaqiqat, kichik biznes milliy iqtisodiyotning “harakatlantiruvchi kuchi” bo‘lib, uning asosiy vazifalari 
– bandlik yaratish, raqobatni kuchaytirish, innovatsiyalarni rivojlantirish hamda hududiy iqtisodiyotni qo‘llab-
quvvatlash – mamlakat taraqqiyotida beqiyos ahamiyatga ega (1-rasm).

1-rasm. Milliy iqtisodiyot taraqqiyotida  kichik biznesning bajaradigan asosiy vazifalari1

M A V Z U G A  O I D  A D A B I Y O T L A R  S H A R H I
Kichik biznes barqaror rivojlanishiga oid nazariy modellarning bir qatorlari bugungi kunda ishlab chiqilgan. 

Xususan, A. Smit, D. Rikardo, J. B. Sey kabi taniqli iqtisodchilar tomonidan sof bozor sharoitida tadbirkorlikni 
rivojlantirish tendensiyalari ilgari surilgan bo‘lib, ularning ta’limotini klassik iqtisodiy nazariyalar asosida 
tushuntirish mumkin.

Taniqli iqtisodchilardan biri D. Nort kichik biznesni rivojlantirishning institusional nazariyalarini 
takomillashtirgan. Uning fikriga ko‘ra, institusional islohotlarning keng amalga oshirilishi kichik biznes 
subyektlarini faollashtirishga olib keladi. Duglas Nort shunday deydi: «Institutlar iqtisodiyotning rag‘batlantiruvchi 
tuzilmasini ta’minlaydi; bu tuzilmaning rivojlanishi bilan u iqtisodiy o‘zgarishlarning o‘sish, turg‘unlik yoki 
pasayish tomon yo‘nalishini belgilaydi» [10].

Barcha iqtisodchilarga yaxshi tanish bo‘lgan Y. Shumpeter birinchi bo‘lib tadbirkorni innovator deb atagan. 
Uning qarashlarida innovatsiya nazariyalariga alohida urg‘u berilgan. Bugungi kunda ushbu nazariy qarashlar 
jamlanib, barqaror rivojlanish nazariyasi hamda kichik biznesni sohalar kesimida o‘rganishga e’tibor kuchaygan.

T A D Q I Q O T  M E T O D O L O G I YA S I
Tadqiqot metodologiyasi kichik biznesning barqaror iqtisodiy rivojlanishiga ta’sir ko‘rsatuvchi omillar 

bo‘yicha ma’lumotlarni yig‘ish uchun rasmiy statistika bazalari, korxonalar hisobotlari va so‘rovnomalardan 
olingan empirik ma’lumotlarga tayanadi. Ushbu ma’lumotlar komparativ tahlil, korrelyatsion baholash va 
tendensiyalarni aniqlashga qaratilgan iqtisodiy-statistik usullar orqali qayta ishlanib, omillarning ta’sir darajasi 
aniqlanadi.

T A H L I L  V A  N A T I J A L A R
Barqaror rivojlanish – bu iqtisodiy o‘sish bilan bir qatorda ijtimoiy va ekologik muvozanatni ta’minlovchi 

tizimli jarayondir. Kichik biznesda barqaror rivojlanish konsepsiyasi quyidagi uch jihatga asoslanadi:
• Iqtisodiy samaradorlik: foyda olish va bozorda raqobatbardosh bo‘lish.
• Ijtimoiy mas’uliyat: ish o‘rinlari yaratish, mehnat sharoitlarini yaxshilash.
• Ekologik barqarorlik: resurslarni tejash va atrof-muhitga zarar yetkazmaslik.
Ushbu tamoyillar asosida kichik biznes o‘z faoliyatini uzoq muddatli strategik yo‘nalishda olib borishi mumkin 

[3]. Shuningdek, barqaror rivojlanishni samarali amalga oshirish uchun kichik biznes subyektlari innovatsiya va 
zamonaviy texnologiyalardan keng foydalanishi, energiyani tejaydigan yechimlar va «yashil» texnologiyalarni 
joriy etishi maqsadga muvofiqdir. Manfaatdor tomonlar – mijozlar, yetkazib beruvchilar, jamoatchilik va davlat 
tashkilotlari bilan doimiy muloqotni yo‘lga qo‘yish ularning ehtiyoj va takliflarini hisobga olgan holda faoliyatni 
yanada muvaffaqiyatli tashkil etishga xizmat qiladi.

1	  Расм НамДТУ таянч докторанти Х.О.Имомназаров илмий изланишлари асосида ишланган.  

Shu bilan birga korporativ boshqaruvni takomillashtirish, shaffof hisobot yuritish va xavf-xatarlarni oldindan 
baholash tizimini yo‘lga qo‘yish ham barqaror faoliyatning muhim omillaridan biri sanaladi.

Kichik biznesning mahalliy jamoalar rivojiga qo‘shgan hissasi ham katta ahamiyatga ega. Jamoatchilik 
loyihalarida ishtirok etish, ijtimoiy dasturlarni qo‘llab-quvvatlash va hududiy iqtisodiy rivojni rag‘batlantirish 
orqali ular jamiyat manfaatlari yo‘lida faol ish olib borishi mumkin. Shu bilan birga xodimlar malakasini oshirish, 
doimiy o‘quvlar va qayta tayyorlash dasturlarini tashkil etish inson kapitaliga investitsiya bo‘lib, biznesning uzoq 
muddatli barqaror rivojiga xizmat qiladi.

Kichik biznesning barqaror rivojlanishiga ta’sir etuvchi omillar quyidagilardan iborat:
a) Moliyaviy imkoniyatlar. Moliyaviy resurslarga ega bo‘lish kichik biznes subyektlari uchun asosiy 

muammolardan biridir. Kredit olish imkoniyati, investisiyalar jalb qilish va davlat grantlaridan foydalanish 
rivojlanishning asosiy manbai bo‘la oladi [4]. Moliyaviy imkoniyatlar turli kichik biznes subyektlariga turlicha 
ta’sir etishi tabiiy, chunki ularning salohiyati har birida o‘ziga xos bo‘ladi.

b) Iqtisodiy muhit. Yaxshi shakllangan bozor infratuzilmasi, tadbirkorlikka qulay qonunchilik bazasi va 
raqobatbardoshlik muhiti biznesning o‘sishini rag‘batlantiradi [5]. Iqtisodiy muhit tarkibida bir qator muhitlar 
mavjud. Masalan, ishbilarmonlik muhiti iqtisodiy muhit tarkibida bo‘lib, kichik biznes subyektlarining erkin 
faoliyati uchun xizmat qiladigan alohida muhit hisoblanadi.

c) Kadrlar salohiyati. Mutaxassislar malakasi va ta’lim darajasi kichik korxonalarning innovasion salohiyatini 
belgilab beradi. Bu esa texnologiyalardan samarali foydalanish va bozorga moslashuvchanlikni ta’minlaydi 
[6]. Ayni davrda malakali texnolog yoki malakali muhandis mavjud bo‘lishi mumkin, lekin tadbirkor-texnolog 
yoki tadbirkor-muhandis noyob kasb egalaridan hisoblanadi. Bozor iqtisodiyoti sharoitida aynan shu kabi 
mutaxassislar talab yuqori bo‘lgan kadrlardir.

d) Raqamli texnologiyalardan foydalanish. Raqamlashtirish kichik biznes uchun yangi imkoniyatlar yaratadi 
– masofaviy ishlash, onlayn savdo va avtomatlashtirilgan jarayonlar orqali samaradorlikni oshirish mumkin 
[7]. Bugungi globallashuv jarayonlarida raqamli texnologiyalarning rivojlanishi kichik biznes rivoji uchun juda 
muhimdir. Raqamli texnologiyalar iqtisodiy munosabatlarni tezlashtirishga, turli korrupsion vaziyatlarning oldini 
olishga katta qulaylik yaratadi. Eng muhimi, xorijiy davlatlar tadbirkorlari bilan aniq va izchil iqtisodiy aloqalar 
o‘rnatish imkoniyatlari kengayadi, eksport munosabatlarining rivojlanishiga sharoit yaxshilanadi.

Kichik biznes rivojlanishini ta’minlashda quyidagi nazariy modellardan foydalanish mumkin:
• Institusional yondashuv: davlatning qonunchilik, moliyaviy va ma’muriy siyosatlari orqali kichik biznesni 

qo‘llab-quvvatlashi [8].
• Innovasion model: yangi g‘oyalar, mahsulotlar va xizmatlar yaratish orqali raqobatbardoshlikni oshirish.
• Klaster yondashuvi: bir hududdagi o‘xshash biznes subyektlarini kooperatsiya qilish orqali sinergiya 

effektiga erishish.
Bu nazariy yondashuvga ko‘ra, kichik biznesning ustunligi uning o‘ziga xos resurslari – bilim, malaka, 

mahalliy bozorni bilish va moslashuvchanligi bilan belgilanadi. Ushbu modellar zamonaviy iqtisodchi olimlar 
tomonidan rivojlantirilmoqda.

X U L O S A  V A  T A K L I F L A R
O‘zbekiston Respublikasida kichik biznesni rivojlantirish davlat siyosatining ustuvor yo‘nalishlaridan biri 

hisoblanadi. So‘nggi yillarda tadbirkorlar uchun lisenziyalash jarayonlari soddalashtirildi, soliq imtiyozlari joriy 
etildi, elektron hukumat tizimi keng joriy etilmoqda [9]. Qabul qilinayotgan qonunlar va me’yoriy hujjatlarda 
kichik biznesni rivojlantirish hamda sohalardagi faolligini oshirish chora-tadbirlari ko‘rib borilmoqda.

Shu bilan birga, quyidagi istiqbolli chora-tadbirlar taklif etiladi:
• kichik biznes uchun raqamli transformatsiya dasturlarini amalga oshirish;
• qishloq joylarda kichik biznesni rivojlantirish bo‘yicha hududiy loyihalarni joriy etish;
• ta’lim muassasalari va biznes o‘rtasida hamkorlikni kuchaytirish.
Ushbu takliflar kichik biznes subyektlarining faol iqtisodiy munosabatlariga ijobiy ta’sir ko‘rsatishi mumkin. 

Buning uchun ma’muriy boshqaruv organlari tomonidan qo‘llab-quvvatlashning samarali ijro mexanizmini 
faollashtirish zarur, chunki davlat islohotlarning asosiy tashabbuskori hisoblanadi.

